សេចក្ដីថ្លែងការណ៍បញ្ចប់បេសកកម្ម 
អ្នករាយការណ៍ពិសេសអង្គការសហប្រជាជាតិ
ស្ដីពីស្ថានភាពសិទ្ធិមនុស្សនៅកម្ពុជា
សាស្ត្រាចារ្យវិធិតម៉ាន់តាផន 
ភ្នំពេញ ថ្ងៃទី២៦ ខែសីហា ២០២២
ក្នុងនាម​ជាអ្នករា​យការណ៍​ពិសេសរបស់អង្គការសហប្រជាជាតិ​ ស្ដីពី​ស្ថានភា​ពសិទ្ធិ​មនុស្សនៅកម្ពុជា សាស្ត្រា​​ចារ្យ ​វីធិត ម៉ាន់តាផន ខ្ញុំបាន​ធ្វើទស្សន​កិច្ច​ជាផ្លូវការ​លើកទីមួយ មក​ប្រទេស​កម្ពុជា​ចាប់​ពី​ថ្ងៃ​ទី១៥​ ដល់ ២៦ ខែ​​សីហា ឆ្នាំ២០២២ ក្នុងតួនាទីនេះ។ ខ្ញុំមានក្ដីសោមនស្សរីករាយយ៉ាងខ្លាំង ដោយ​បាន​ជួប​ភាគី​ពាក់ព័ន្ធ​ចម្រុះជាច្រើន ដោយ​​រួម​មាន​​បុគ្គល​សំខាន់ៗ​​នៅក្នុង​រដ្ឋាភិបាល មានដូចជា​សម្ដេច​នាយ​ក​រដ្ឋ​មន្ត្រី​ និង​មន្ត្រី​ជាន់​ខ្ពស់​​ផ្សេងៗ​ទៀត។ ខ្ញុំក៏បានជួបជាមួយ​សមាជិកអង្គការសង្គមស៊ីវិល ទីភ្នាក់ងារអង្គការ​សហ​ប្រជាជាតិ ព្រម​ទាំង​សហ​គមន៍ ​និងបុគ្គលដែ​លមា​នការពាក់ព័ន្ធជាច្រើនទៀត។  ខ្ញុំ​សូម​ថ្លែង​អំណរ​គុណ​ទៅ​ដល់​ភាគី​ពាក់ព័ន្ធ​ទាំង​អស់​ដែល​ខ្ញុំបា​នជួប ក្នុងអំឡុងពេល​នៃដំណើរ​ទស្សន​កិច្ច​របស់ខ្ញុំ​ដែលពោរពេញ​​ដោយភាពកក់ក្តៅ ហើយខ្ញុំបាន​ទទួល​យក​​​​ធាតុចូលពី​​ភាគីពាក់ព័ន្ធ​ទាំងអស់ដោយសេចក្ដីគោរពដើម្បីយក​មក​​ពិចារណា។ ខ្ញុំ​ក៏​សូម​ថ្លែង​អំណរ​គុណ​ជា​ពិសេស ដល់​ការិយាល័យ​ឧត្តម​ស្នង​ការ​អង្គការសហប្រជាជាតិទទួល​បន្ទុក​សិទ្ធិ​មនុស្ស​នៅ​ទីក្រុង​ភ្នំពេញ​និ​ង​នៅ​ទីក្រុង​ហ្សឺ​ណែវ​ សម្រាប់​ការ​​ជួយ​សម្របសម្រួលកិច្ច​ការ​នេះ​។ វិធីសាស្ត្រ​ដែលអ្នករាយការណ៍ពិសេសប្រើប្រាស់ គឺដើម្បីធានា ឱ្យមាន​តុល្យភាព​រវាងតួនាទី​ផ្សេងៗគ្នា ដោយប្រកាន់ខ្ជាប់នូវស្តង់ដារសិទ្ធិមនុស្សអន្តរជាតិ ដែលបំពេញបន្ថែមដោយ ចំណេះ​ដឹង​​​ប្រកបដោយគតិបណ្ឌិតនៅមូលដ្ឋាន។​ ប្រទេសកម្ពុជាបានទទួល​សន្តិភាពចាប់តាំងពីកិច្ចព្រមព្រៀង សន្តិភាពក្រុង​ប៉ារីស​ឆ្នាំ​១៩៩១។ បញ្ហាប្រឈមនាពេលបច្ចុប្បន្ននេះ គឺត្រូវបណ្ដុះ​នូវ​ចំណងទាក់ទង​គ្នា​ទៅវិញទៅ មក​រវាង​សន្តិភាព ការ​អភិ​វឌ្ឍ​ប្រកប​ដោយ​ចីរភាព សិទ្ធិមនុស្ស និងប្រជាធិបតេយ្យពិតប្រាកដ ដូចមាន​ចែង​ក្នុងកិច្ច ព្រមព្រៀង​កាលពីជាង​បី​ទស​វត្ស​កន្លង​ទៅនោះ។ ខ្ញុំ​សូម​ស្វាគមន៍​ចំពោះឋានៈ​ជាប្រធាន​អាស៊ានរបស់ប្រទេស​កម្ពុជា ​ក្នុង​ឆ្នាំ​នេះ ក៏ដូចជាការ​ដឹកនាំ​ការ​ពិភាក្សា​​អំពី​សិទ្ធិមនុស្ស​ជាមួយ​ប្រទេស​ផ្សេង​ទៀត ហើយខ្ញុំ​សូម​ជូន​ពរ​ប្រទេស​កម្ពុជា​ឱ្យ​ទទួល​បាន​ជោគជ័យ​ក្នុង​ការ​ដោះស្រាយ​បញ្ហា​ប្រឈម​នានា​នៅក្នុង​តំបន់។ 
ការពិចារណាដ៏សំខាន់មួយ នៅក្នុងដំណើរទស្សនកិច្ចរបស់ខ្ញុំ គឺការចុះទៅដល់​ទីតាំង​ជាក់​ស្តែង ​ក្នុង​គោល​បំណង​​ដើម្បីរៀនសូត្រដោយផ្ទាល់ពីបទពិសោធន៍ជីវិត និងដើម្បី​ឆ្លុះបញ្ចាំង​ទៅលើ​បទពិសោធន៍ទាំងអស់នោះ នៅ ក្នុងការ​​រ​​ក​ឃើញរបស់ខ្ញុំ ដើម្បីត្រួស​ត្រាយ​ផ្លូវ​ឱ្យមានការ​កែលម្អជាក់ស្ដែង។ នៅពេលចាប់ផ្ដើមដំណើរការបេសកកម្ម នេះ ខ្ញុំបានទៅទស្សនកិច្ច​​ការ​ធ្វើកូដកម្ម​ដោយសន្តិវិធីមួយ ដោយក្រុមកម្មករនយោជិតដែលធ្វើការនៅណាហ្គាវើលដ៏ ហើយ​ស្ថាន​​ភាព​នោះ​ ​ត្រូវបាន​លើកទឹកចិត្តដោយសារតែបរិយាកាសប្រកបដោយសន្តិវិធីនៅពេលនោះ។ ក្រុម អាជ្ញាធរឈរ​នៅ​​ក្បែរ​កន្លែងធ្វើកូដកម្មប្រកបដោយភាពសន្ដោសប្រណី ទោះបីជាធ្លាប់មានការប្រើប្រាស់កម្លាំងដែល​គួរ​ឱ្យសោ​ក​ស្ដាយ ប្រឆាំងទៅលើក្រុមកូដករនៅពេលកន្លងមក​ក៏ដោយ។ ខ្ញុំក៏បានទៅទស្សនកិច្ចនៅទីក្រុង​ព្រះ សីហនុ ដើម្បី​ទទួល​ព័ត៌មានអំពីស្ថានភាព បទល្មើស​តាម​ប្រព័ន្ធ​អ៊ីន​ធឺ​ណែត ​និង​ការ​បោក​ប្រាស់​ផ្សេងៗ​តាមប្រព័ន្ធ អនឡាញ “បណ្តាញ​​ក្រុម​ជន​ងងឹត” ដែល​មាន​ភ្ជាប់ជាមួយការជួញដូរមនុស្ស និង​ការ​កេង​ប្រវ័ញ្ច​ក្នុង​ទម្រង់​ផ្សេង​ទៀត។ ខ្ញុំ​ក៏​បាន​ឃើញដោ​យផ្ទាល់ភ្នែកនូវសហគមន៍ ដែល​ត្រូវបានបណ្ដេញចេញ ដោយ​សារ​តែកា​រតតាំងក្នុង​បញ្ហា​ដីធ្លី​ ជា​ពិសេសទាក់ទងជាមួយនឹងការធ្វើឯ​កជ​នភាវូបនីយកម្ម និងការចាក់ដីលុបបឹង ក្នុងទីក្រុងភ្នំពេញ ដើម្បីប្រែ​ក្លាយ​​ទៅជាដីពាណិជ្ជកម្ម និងការប៉ះទង្គិចផ្លូវចិត្តដែលបណ្តាលមកពីការ​ផ្លាស់​លំនៅដ្ឋាន​នេះ ព្រមទាំង​គ្រោះថ្នាក់ បន្ថែម​​នានា ដោយ​សារ​ការ​ជន់លិច ដែលបណ្ដាលមកពីការអភិវឌ្ឍ​ដែលពុំមានតុល្យភាព។ បន្ថែមពីលើនេះ ខ្ញុំក៏ បានចូល​ជួបស្ថាប័ន​មួយចំនួនដែលគ្រប់គ្រងដោយរដ្ឋាភិបាល ដែលធ្វើការសម្រាប់ក្រុមមនុស្សដែល​ស្ថិត​នៅក្នុ​ង​ស្ថាន​ភាព​ងាយ​រងគ្រោះ ហើយខ្ញុំ​មានចិត្ត​ចង់​រៀនសូត្រ និងស្នើឡើងនូវ​ការ​កែសម្រួល​​មួយចំនួន ក្នុងដំណើរទស្សន កិច្ចនេះដែរ ជា​ពិសេសក្នុងការគាំទ្រដល់ការប្រើប្រាស់វិធានការដែលលុប​បំបាត់​ការ​ដាក់​ចូល​ក្នុង​ស្ថាប័ន​ដែល​បិទ សេរីភាព និង​វិធាន​ការដែល​ផ្អែក​ទៅ​លើ​សហគមន៍។ 
ជា​សំខាន់ ប្រទេសកម្ពុជាបានទទួលសម្រេចបាននូវការរីកចម្រើនជាច្រើន ដែល​ត្រូវ​បាន​ទទួល​ស្គាល់​ជា​លក្ខណៈ​អន្តរ​ជាតិ។ ប្រទេសកម្ពុជាទទួលបាន​នូវកំណើនសេដ្ឋកិច្ច​ដ៏គួរឲ្យចាប់អារម្មណ៍ មុន​ពេល​ការ​ចូល​មក​ដល់​នៃ​ជំងឺ​កូវីដ-១៩។ ប្រទេសកម្ពុជាបានដោះស្រាយបញ្ហានានាពាក់ព័ន្ធនឹង​​សុខ​ភាព​ដោយ​គួរ​ឲ្យកោ​ត​សរសើរតាម រយៈការ​ធានានូ​វការ​ទទួលបានវ៉ាក់សាំងស្ទើរតែទាំងស្រុង ប្រឆាំង​នឹង​ការ​រីក​រាល​ដាល​ជំងឺ​កូវីដ-​១៩ ស្រប​ពេល​ដែល​ ​​កិច្ចប្រឹងប្រែងរបស់ប្រទេសកម្ពុជា​ក្នុង​ការ​ជម្នះ​ទៅលើជំងឺ​គ្រុន​ចាញ់ក៏ត្រូវទទួល​បានការ​ទទួល​ស្គាល់​ផងដែរ។ ដោយសារតែការរីករាលដាលនៃជំងឺរាតត្បាតនេះ កម្មវិធីជំនួយសង្គម​របស់ប្រទេសកម្ពុជា ត្រូវបាន​ពង្រីកជា​ច្រើន ដង ហើយបាន​កាត់​បន្ថយ​ស្ថានភាព​លំបាក​សម្រាប់​ក្រុម​ជន​ងាយ​រងគ្រោះ ជាពិសេស​ជន​ស្ថិត​ក្នុង​ស្ថានភាពក្រីក្រ ប្រកា​រនេះបាន​បើក​ទ្វារ​ក្នុងការ​ទទួល​បាន​កិច្ច​គាំពា​រសង្គម​កាន់តែ​ទូលាយបន្ថែម​ទៀត រួម​ទាំងការ​ទទួល​បានការ​អប់រំ ការ​ថែទាំ​សុខភាព ឱកាស​ការងារ សន្តិសុខ​សង្គម និង​ការគាំទ្រ​ដទៃ​ទៀត​ក្នុង​ការ​ងើបឡើវិញ​ក្រោយ​ជំងឺកូវីដ-១៩។ ប្រទេស​កម្ពុជា ​ជា​រដ្ឋ​ភាគីដែលទទួល​ស្វាគមន៍ចំពោះសន្ធិសញ្ញា​សិទ្ធិមនុស្សស្នូល​ច្រើន​បំផុត ហើយ​គណៈ កម្មាធិការ​សិទ្ធិមនុស្ស​ និង​គណៈ​កម្មាធិការ​​សិទ្ធិកុមារ បាន​ផ្តល់​អនុសាសន៍នាពេល​ថ្មីៗនេះ ដល់​ប្រទេសកម្ពុជា​ ក្នុង​ការ​តាម​ដាន​បន្ត បន្ទាប់​ពី​ការ​ផ្តល់​អនុសាសន៍ពីគណៈកម្មាធិការ​អនុសញ្ញា​ស្តីពីការ​លុប​បំបាត់រាល់ទម្រង់នៃការ​រើស អើង​លើស្ត្រី (CEDAW)។​ ប្រទេស​កម្ពុជា បាន​ទទួល​យក​អនុសាសន៍ជា​ច្រើនពី​កា​រពិនិត្យ​ឡើង​វិញ​ជា​សាកលតាម​កាលកំណត់ (UPR) ដែរ។ របាយ​ការណ៍​លើ​កទីពីរ​របស់​ខ្ញុំ ក្នុង​នាម​ជា​អ្នក​រាយ​ការណ៍​ពិសេស នឹង​ចេញក្នុងពេល​ឆាប់ៗនេះដែរ ដោយ​មាន​អនុ​សាសន៍​​ជា​ច្រើ​ន​ជា​ការ​បំពេញ​បន្ថែម​ទៅលើ​របាយ​ការណ៍​លើក​ទីមួយរបស់អ្នក​រាយ​ការណ៍​ពិសេសនោះ ដោយ​សូម​ស្នើឱ្យ​ប្រទេស​កម្ពុជា​ អនុវត្តប្រកប​ដោយ​ប្រសិទ្ធភាព។ 
យ៉ាងណាមិញ ប្រទេសកម្ពុជា កំពុងប្រឈមមុខ​ជាមួយនឹង​ភាពប្រទាញប្រទង់ខ្វែង​គំនិត​គ្នា​ជាច្រើន។ ចាប់​តាំង​ពី​ឆ្នាំ​២០១៧​ នៅពេលដែលគណបក្សប្រឆាំងចម្បង ត្រូវបានរំលាយដោយអយុត្តិធម៌ ក្រោម​ដីការបស់តុលាការ​មក​នោះ ប្រទេស​កម្ពុជា​ស្ថិតនៅក្រោមកា​រដឹកនាំរបស់គណបក្សតែមួយ ដោយអាសនៈទាំងអស់នៅក្នុងរដ្ឋសភា ស្ថិត​នៅ​ក្នុង​ការ​កាន់​កាប់​ផ្ដាច់មុខ។ ប្រការនេះបាននាំឱ្យមានការត្រួតត្រាជាប្រព័ន្ធ​ដោយអំណាចផ្ដាច់មុខនោះ ដែល​ធ្វើ​ឲ្យ​ប៉ះពា​ល់​ផ្នែក​នយោ​បាយ ​និង​ការប៉ះពាល់ផ្សេង​ទៀត និងដែលបានធ្វើឲ្យចុះខ្សោយ​​​ចំពោះការ​អំពាវ​នាវ​​ឱ្យមាន​​លទ្ធិ​ប្រជា​ធិប​តេយ្យ​​ដែលមានភាពចម្រុះ។ ទោះបីជាការបោះឆ្នោតឃុំសង្កាត់​ឆ្នាំ២០២២ នាពេលថ្មីៗកន្លងមកនេះ បានផ្តល់​អាសនៈ​មួយ​ចំនួន​ដល់​គណបក្សនយោបាយ​ផ្សេងក៏ដោយ ក៏​ការដឹកនាំ​ដែល​គ្រប​ដណ្ដប់​ភាគ​ច្រើន​ដោយ​គណបក្ស​តែ​​មួយ​នេះ នៅតែបន្ត​សម្រួច​វិសាលគម​ខាងផ្នែកនយោបាយ ដែលផ្ដល់ប្រយោជន៍ដល់​អ្នកមានអំណាច ដែល​​បាន​​ចាក់​ឫស​គល់​យ៉ាងជ្រៅរួចទៅហើយនោះ។ ការមិនផ្តល់​​សារៈសំខាន់​ដល់​លំហ​នយោបាយ​ និង​ប្រជា​ធិប​តេយ្យ ជា​ទង្វើ​ផ្ទុយ​ពីការសន្យា​ដែលភាគី​ទាំងអស់ បានចូលរួមនៅ​ក្នុងកិច្ចព្រមព្រៀងសន្តិភាព។ ប្រការនេះ រួម​ជាមួយ​​នឹង​កាតព្វ​កិច្ច​សិទ្ធិមនុស្សនានា ដែលចងកាតព្វកិច្ចទៅលើប្រទេសកម្ពុជា ជាការ​ក្រើនរំលឹកអំពីតម្រូវការ ឆន្ទៈ​​នយោ​បាយ​និងឆន្ទៈសង្គម ដើម្បីជម្នះ​ទៅលើ​ភាពប្រទាញប្រទង់នោះ និងដើម្បី​ផ្តល់នូវតុល្យភាពមួយ​ ជា​ពិសេស ក្នុង​ស្ថាន​ភាព​នៃការផ្លាស់ប្តូរអន្តរជំនាន់ដែលកំពុងតែ​​ផុសឡើង​នាពេល​បច្ចុប្បន្ន​នេះ។
ជាមួយនឹងការឈានចូលមកដល់នៃការបោះឆ្នោតជាតិឆ្នាំ ២០២៣ ខាងមុខនេះ ប្រទេសកម្ពុជា ប្រឈម​នឹង​​ការ​បើកលំហ​នេះ ហើយមានជំហាន​មួយចំនួន​ដែលគួរតែ​ចាក់គ្រឹះ​ឱ្យ​បានរឹងមាំ។ ខណៈ​ដែលរង់ចាំ ឲ្យ​មាន​កំណែ​​ទម្រង់​គណៈកម្មាធិការជាតិរៀបចំការបោះឆ្នោត ឲ្យមានភាពចម្រុះនោះ គួរតែមានការជ្រើសរើស​មន្ត្រី​ពាក់ព័ន្ធ​នឹង​កិច្ច​​ការបោះឆ្នោត ឱ្យបានទូលាយនៅគ្រប់កម្រិតទាំងអស់ ដើម្បី​ឱ្យ​ស្ថិត​នៅ​ឆ្ងាយ​ពីគណ​បក្ស​នយោ​បាយ​ និង​ដើម្បី​ធានានូវភាព​មិនលម្អៀង។ អាជ្ញាធរមូលដ្ឋានមិនគួរមានវត្តមាននៅជិត​​មណ្ឌលបោះឆ្នោត​នោះ​ទេ​ ហើយ​គួរ​មានតែមន្ត្រីសំខាន់ៗដែល​ពាក់ព័ន្ធនឹងការបោះឆ្នោតប៉ុណ្ណោះ ដែលគួរនៅជិត​ការិយាល័យបោះឆ្នោត។ គួរ​អនុ​ញ្ញាត​ឱ្យ​​សាធារណជន​តាមដាន និងឃ្លាំមើលដំណើរការរាប់សន្លឹកឆ្នោត ជំនួស​ឱ្យ​ការ​ប្រើប្រា​ស់​វិធាន​នា​ពេល​បច្ចុប្ប​ន្ន​ដែល​តម្រូវឱ្យស្ថិត​នៅ​ចម្ងាយ​១៥ម៉ែត្រ ពីការិយាល័យរាប់​សន្លឹក​ឆ្នោត។​ ជា​ការ​ចាំបាច់​ដែល​ត្រូវ​ធានា​ថា​ ទម្រង់ ១១០២ ដែល​​កំណត់លទ្ធផលរាប់សន្លឹក​ឆ្នោត ត្រូវបំពេញព័ត៌មាន​ឱ្យបានពេញលេញ និង​ត្រឹមត្រូវ ព្រម​ទាំង​ត្រូវ​បិទ​ផ្សាយ​ជាសាធារណៈ។ កម្មវិធីកុំព្យូទ័រដែលប្រើសម្រាប់កិច្ច​ការ​គណនា​បែងចែកអាសនៈ គួរតែបង្កលក្ខណៈ​ងាយ​ស្រួល​ដល់សាធារណជនសម្រាប់ធ្វើការត្រួតពិនិត្យ​ទៅលើ​កម្មវិធីនោះ។  គួរ​តែ​មា​ន​ច្បាប់​ស្ដីពី​ការ​បង្ហាញ​អំពី​ហិរញ្ញ​វត្ថុ​​ក្នុងការធ្វើយុទ្ធនាការបោះ​ឆ្នោត។ ប្រការសំខាន់បំផុតនោះ គួរមានបរិយា​កាស​មួយ​ដែល​គ្មាន​ការបំ​ភិ​ត​បំភ័យ​និង​​ការ​យីយា​បៀតបៀនទៅលើគណបក្សនយោបាយ ព្រមទាំងអ្នក​អត្ថាធិប្បាយ។ គួរឲ្យសោកស្ដាយ ​ដែល​មាន​ឧបទ្ទវហេ​តុអវិជ្ជមាននានា​បានកើតឡើង​នៅក្នុងដំណើរការឈានទៅរកការបោះឆ្នោត ឃុំសង្កាត់ ហើយ​ឧបទ្ទវ​ហេតុ​ទាំងអស់​នោះរួមមានការ​ដកបេក្ខ​ជនជាច្រើនពីបញ្ជីឈ្មោះបេក្ខជន ក្រោមកាលៈទេសៈដែលគួរ​ឲ្យ​សង្ស័យ។   មាន​ភាព​មិនប្រក្រតី ចំពោះការ​កាត់ទោសនានា (បច្ចុប្បន្នកំពុងតែកើតមានឡើង) ទៅលើ​អ្នកមាន​ការ​សង្ស័យ​អំពី​លទ្ធផល​​បោះឆ្នោត។ គេ​ត្រូវ​ការ​​អ្នកសង្កេតការណ៍ឯករាជ្យដើម្បី ឃ្លាំមើលការបោះឆ្នោតនាពេលខាងមុខ  ខណៈ​ដែល​​អ្នក​សង្កេត​ការណ៍​ដែលមានភាពជិតស្និទ្ធ​នឹងគណបក្សនយោបាយ គួរមានកំហិត​ក្នុង​កិច្ច​ការ​នានា​ទាក់ទង​នឹង​ការ​បោះឆ្នោត។ ចំណុចនេះត្រូវបំពេញបន្ថែមដោយ លំហឱកាស​កាន់​តែទូលាយ “លំហនយោបាយ--ដើម្បីទទួល​បាន​​សេរីភាព​បញ្ចេញមតិ សេរីភាព​ជួបជុំ​ដោយ​សន្តិ​វិធី និង​សិទ្ធិផ្សេង​ទៀត ស្រប​តាម​ស្ត​ង់​ដា​​អន្តរ​ជាតិ ក្នុង​ដំណាក់​កាល​មុន អំឡុងពេល និង​ក្រោយ​ពេល​បោះឆ្នោត។ 
ទន្ទឹមនឹងមាន​ភាព​ប្រទាញប្រទង់ខ្វែងគំនិតគ្នានេះ ការកាត់ទោសទ្រង់ទ្រាយធំ​ទៅលើស​មាជិ​ក គណ​បក្ស​នយោ​បាយ​ជំទាស់ ក៏​កំពុង​កើតមានឡើងដែរ សូម្បី​តែ​ក្នុង​អំឡុង​ពេល​នៃដំ​ណើរ​ទស្សន​កិច្ច​របស់​អ្នក​រាយ​ការណ៍​ពិសេស​នេះ។ ថ្នាក់ដឹកនាំសំខាន់ៗ​នៃគណបក្សជំទាស់ ដែល​ត្រូវ​បាន​ចោទប្រកាន់ និងផ្តន្ទាទោស នៅ​តែបន្ត​​រង​ការ​ធ្វើទុ​ក្ខបុកម្នេញ​បន្ថែមទៀត  ចំពោះបទល្មើសដែលបានចោទឡើង​ដែលមានចរិកលក្ខណៈនយោបាយ ហើយដែល​ត្រូវ​បាន​មើល​ឃើញជា​អន្តរជាតិថា ពុំមានភាពត្រឹមត្រូវប្រាកដនោះទេ។
បញ្ហាបោកប្រាស់តាមប្រព័ន្ធអនឡាញ បាន​បោក​ប្រាស់​មនុស្ស​មក​ពី​ប្រទេស​ជា​ច្រើន​ឱ្យ​ចូល​ទៅ​ក្នុង​ស្ថាន​ភាព​ជួញដូរមនុស្ស ពលកម្មដោយបង្ខំ និងទម្រង់ផ្សេងទៀតនៃការកេងប្រវ័ញ្ច ត្រូវ​បាន​ផ្សព្វ​ផ្សាយ​ជា​សាធា​រណៈ​យ៉ាង​​ច្រើន ក្នុងអំឡុងពេលទស្សនកិច្ចរបស់អ្នករាយការណ៍ពិសេស។ ស្ថានភាពជាទូទៅមួយ គឺថាមាន​ការ​ច្របាច់​បញ្ចូល​គ្នាជា​មួយនឹង​ការលេងល្បែងអនឡាញ (ដែលខុសច្បាប់នៅក្នុងប្រទេសនេះ) និង​ការ​អូស​ទាញ​តាម​រូប​ភាព​ផ្សេង​ទៀត​តាម​ប្រព័​ន្ធ​អនឡាញ គេបានអូសទាញមនុស្សឱ្យក្លាយទៅជា​អ្នកបោកប្រាស់តាមប្រព័ន្ធ​អ៊ីនធឺណែត ដើម្បី​​បោកប្រាស់ និង​បោក​បញ្ឆោតមនុស្សដទៃទៀត។ ដូច្នេះហើយ វាគឺជាចង្វាក់នៃការ​បោក​ប្រាស់ ហើយ​ស្ថាន​ភាព​ជាប់​​ផុង​​​​ដែលបុគ្គលត្រូវបានគេបោកប្រាស់ អាចត្រូវបានគេបង្ខំឱ្យបោកប្រាស់អ្នកដទៃបន្ត​ទៀត និងបោក​បញ្ឆោត​អ្នក​ដ​ទៃផ្សេង​ទៀត។ ប្រសិនបើអ្នកបោកបញ្ឆោតទាំងនោះ ធ្វើ​ការ​មិន​បាន​សម្រេច​ ឬ​បដិសេធមិន​អនុវត្ត​តាម​បញ្ជា​ទេ បុគ្គល​នោះ​អាចទ​ទួលរងទារុណកម្ម ឬចាក់សោរ​ឲ្យ​នៅ​ជាប់​ក្នុង​បរិវេណ​នានា​​ដែល​​ហ៊ុម​ព័ទ្ធ​ដោយ​បន្លា​លួស​ និង​របង​ចំរ៉ឹង​​ដែក ដើម្បីរារាំង​កុំឱ្យមានការគេចខ្លួនបាន​។ បរិយាកាសស្ងប់​​ស្ងាត់​គួរ​ឲ្យ​ខ្លាច​​ជុំ​វិញបរិវេណ​ដែល​​មាន​ដាក់មនុស្ស​​នៅក្នុងនោះ ដោយ​ផ្ទុយពីឆន្ទៈរបស់ពួកគេ ដោយសារ​តែទីតាំងនោះមានរាងដូចជាសួនបំភាន់​ផ្លូវ​ដែល​មាន​ភាព​​ប្រទាក់ក្រឡា​គ្នា ដែលលាក់ខ្លួននៅពីក្រោយជញ្ជាំងព័ទ្ធ ជុំវិញ ដែល​​មនុស្សម្នា​ទាំង​ឡាយ​កំពុង​តែធ្វើ​ការ​អន​ឡាញ​​ដោយលាក់កំបាំង​ និងបង្កអន្តរាយ​ដើម្បី​​បោក​ជន​រងគ្រោះផ្សេងទៀត។ ប្រសិនបើអ្នកបោកបញ្ឆោត​ទាំង​នោះ មិន​សម្រេចតាមគោលដៅដែលបានដាក់ឱ្យ​ទេ បុគ្គលនោះ អាចត្រូវគេយកទៅលក់បន្ត​​​ ឱ្យស្ថិតនៅក្នុងស្ថានភាពបំពានផ្សេងទៀត។ មានរបាយការណ៍អំពីស្ថានភាពសោកនាដ​កម្ម​​ដែលជនរងគ្រោះបាន គេចខ្លួនដោយ​លោត​ចេញ​ពី​អគារ​ដែល​ហ៊ុម​ព័ទ្ធ​ដោយ​ជញ្ជាំង ដើម្បីព្យាយាមគេចខ្លួន។ ការសង្គ្រោះ គឺជាការលំបាក ហើយ​ត្រូវ​ពឹង​ផ្អែក​ច្រើន​ទៅ​លើ​​ថាតើជនរងគ្រោះអាច​ផ្ដល់សារចេញមក​ក្រៅ​​តាមរបៀបណា ដើម្បីស្នើសុំជំនួយ បាន។ ប្រការនេះ កាន់​តែមា​ន​​​ភាព​ស្មុគ​ស្មាញ​នៅក្នុងបរិវេណទាំងនោះ ដោយសារតែ​ទូរស័ព្ទរបស់ពួកគេ​ត្រូវបាន​រឹបអូស ដោយ​ក្រុម​ឧក្រិដ្ឋ​កម្ម​អង្គ​ការ​ចាត់តាំង ដែលគ្រប់គ្រង​ទៅលើឧក្រិដ្ឋ​ភាព​ទាំងនេះ។ ការរស់នៅក្នុង​សភាព​ដូច​នរក​បែបនេះ គឺជាការឃុំខ្លួន ដែល​ផ្តាច់​ទំនាក់ទំនងទាំង​ស្រុងពីពិភពខាង​ក្រៅ។ 
បច្ចុប្បន្ននេះ ប្រទេសជាច្រើនបានភ្ញាក់ខ្លួន​ចំពោះបាតុភាពនេះ ហើយប្រទេសកម្ពុជាត្រូវចាត់សកម្មភាព​​អនុវត្ត​វិធានការប្រឆាំងនឹងបាតុភូតនេះឲ្យ​​កាន់តែខ្លាំងឡើង ខណៈ​ពេល​ដែល​ត្រូវ​ស្វាគមន៍​ទទួល​យក​កិច្ច​សហ​ប្រតិ​បត្តិការ ​​និង​ការគាំទ្រពីអន្តរជាតិ។ មានចំណុចជាច្រើនដែលត្រូវកត់សម្គាល់។ ទីមួយ ផ្ទុយ​ពី​ទស​វត្ស​កន្លង​ទៅ​ដែល​ប្រទេស​កម្ពុជា ជាប្រទេស​បញ្ជូនកម្មករ ជាជាងប្រទេសជា​គោល​ដៅ​នៃ​ការ​រំលោភ​បំពាន​ទាំង​អស់​នេះ បច្ចុប្បន្ន​នេះ​ប្រ​ទេស​កម្ពុជាប្រឈមជាមួយនឹងបញ្ហាក្នុងការ​​ក្លាយ​ទៅជា​ប្រទេស​គោលដៅ​ដ៏​ធំ​មួយ​។ ទីពីរ បច្ចុប្បន្ននេះ ក្រុម​ជន​រង​គ្រោះ​មានភាពខុសប្លែកពីមុន។ កាលពីមុន អ្នក​ក្រីក្រ​ និង​អ្នក​ងាយ​រង​គ្រោះត្រូ​វ​បាន​គេ​បោក​បញ្ឆោត ប៉ុន្តែជន​រង​គ្រោះ​នាពេលបច្ចុប្បន្ននេះ ជារឿយៗចេញមក​ពី​ក្រុម​មនុស្ស​ដែល​មាន​ជំនា​ញ​ និង​មាន​ភាព​ឆ្លាត​វៃ​ក្នុង​ការ​ប្រើប្រា​ស់​កុំព្យូ​ទ័រ ​និងចេញមកពីកម្រិតកណ្តាលនៃសង្គម។ ទីបី ដោយសារតែ​បាតុភូត តាម​ប្រព័ន្ធ​អ៊ីន​ធឺណែ​តនេះជាអំពីឆ្លង​ដែន ​ប្រទេសទាំង​ឡាយ​​ត្រូវតែ​រុករក​កិច្ចសហប្រតិបត្តិការដែលមាន​នវានុវត្តន៍​​បន្ថែម​ទៀត ដែល​​មិន​​ត្រឹម​តែ​កិច្ច​សហ​ប្រតិបត្តិការអនុវត្តច្បាប់នោះទេ ប៉ុន្តែត្រូវមានកិច្ចសហប្រតិបត្តិការ​អំពីកា​រទទួល​បាន​ចំណេះដឹ​ង និ​ងជំនាញ​ផ្នែក​ប្រព័ន្ធបច្ចេកវិទ្យាឌីជីថលដែរ។ ប្រទេស​បញ្ជូន អាចរុក​រក​​ចំណងទាក់ទង​​ជាមួយ​​ប្រទេស​គោល​ដៅ តាម​រយៈ​ការ​រៀប​ចំជំនួយផ្នែកច្បាប់ទៅវិញទៅមក កិច្ច​ព្រមព្រៀង​បត្យាប័ន និង អនុស្ស​រណៈ​យោគ​យល់​ ព្រម​ទាំង​ពិធី​សារ​នានា​ដែលជួយ​បង្ហាញឱ្យដឹងអំពីស្ថានភាព និងអំពី​ជនប្រព្រឹត្ត។  បច្ចុប្បន្ន​នេះ​ មាន​ប្រទេស​មួយ កំពុង​តែ​ផ្តល់សារដាស់ តឿន​ប្រជា​​ជន​របស់​ខ្លួន​នៅ​ព្រលាន​យន្ត​ហោះ​ឱ្យ​បា​ន​ដឹង​អំពី​ការ​បោក​ប្រាស់​តាម​អន​ឡាញ​ ប្រសិន​បើ​ពួក​​គេ​ស​ង្ឃឹម​ថា​នឹង​ទទួល​បានអត្ថប្រយោជន៍ពីការធ្វើការតាមអនឡាញ នៅក្នុង​គោលដៅ​ដែលមាននិយោជកណាជាម​នុស្ស​ដែល​គួរ​ឱ្យសង្ស័យនោះ។ ទីបួន យើងមានតម្រូវការឱ្យមាន​អង្គភាពអនុវត្តច្បាប់ជាក់លាក់ ដែលមាន​ធន​ធាន ​និង​​មធ្យោបា​​យ​គ្រ​ប់គ្រាន់ និងមាន​ទឹកចិត្ត​ក្នុង​ការ​អនុ​វត្ត​ប្រកប​ដោយ​ប្រសិទ្ធ​ភាព ជា​ពិសេស​ក្នុង​ការ​ធ្វើ​អធិ​ការ​កិច្ច​ទៅ​លើ​ទីតាំង​​ដែលពុំមានតម្លាភាព និងធ្វើការស៊ើបអង្កេតទៅលើ ប្រតិបត្តិការទាំងនោះ។ ទីប្រាំ អាចត្រូវ​ការ​ស្វែង​រក​​កិច្ច​សហ​​ប្រតិបត្តិការពី​វិស័យដែលប្រតិបត្តិការ​នៃ​សកម្មភាព​នេះ ដើម្បីជួយតាម​ដាន​ឃ្លាំមើល ប្រឆាំង​នឹង​ការ​បោក​ប្រាស់​​​ទាំងអស់នេះ ដោយចាំទុក​ក្នុងចិត្តអំពីតម្រូវការក្នុង​ការ​គោរព​សេរី​ភាព​បញ្ចេញ​មតិ​តាម​ច្បាប់​សិទ្ធិ​មនុស្ស​អន្តរ​ជាតិ។ 
បន្ទាន់បំផុតសម្រាប់ប្រទេសកម្ពុជា គឺការ​អនុវត្តអនុសាសន៍ ទាក់ទងនឹង “ឱកាស​តាម​ប្រព័ន្ធ​អ៊ីន​ធឺ​ណែត” ដោយ​ផ្អែកទៅលើ ពាក្យស្លោកថា “ការពារប្រសើរជាងព្យាបាល” ដូច​ខាង​ក្រោម៖
· អនុវត្តឲ្យមានប្រសិទ្ធភាព ទៅលើផែនការដែលបានដាក់ចេញដោយគណៈកម្មាធិការជាតិ​ប្រឆាំង​ ការ​​ជួញដូរមនុស្ស ដោយមានកិច្ចសហប្រតិបត្តិការជាមួយដៃគូ និងបង្កើតយន្តការដែល​បង្ក​លក្ខណៈ​ងាយ​ស្រួល​ និង​ដំណើរ​ការ​​កំណត់​អត្ត​សញ្ញាណ​ជន​​រ​ង​គ្រោះ​ និងបំបែក​​ជនរងគ្រោះ ចេញ​ពីក្រុមផ្សេងទៀត ទោះ​បី​ជា​ពួក​គេ​បាន​ចូល​​​មក​ដល់ក្នុងប្រទេសនេះដោយខុសច្បាប់​ក៏ដោយ ប្រសិនបើពួកគេត្រូវបានគេ​បោក​ប្រាស់ ពួក​គេគួរតែត្រូវបានទទួលស្គាល់និងត្រូវបានចាត់ទុកជា ជនរងគ្រោះ ជាជាងការ​ចាត់​ទុក​ជា​ជន​​អន្តោប្រវេសន៍ខុសច្បាប់។
· រៀបចំ “ការស៊ើបអង្កេតជាសាធារណៈ” ​ជា​សវនាការ​ដើម្បី​វាយតម្លៃ​ទៅ​លើ​ស្ថាន​ភាពនេះ តាមរយៈការជួបជាមួយប្រភពព័ត៌មាន​​ផ្សេង​ៗ ដូច​ជាកា​រ​សម្ភាស​អ្នក​សម្អាត​ ចុង​ភៅ​ អ្នក​ដាំ​ស្ល អ្នកដឹកម្ហូប មន្ត្រីស​ន្តិសុខ និងមន្ត្រីផ្សេងទៀត ដែល​ធ្វើការ​នៅក្នុងបរិវេណ​ដែលត្រូវបានសង្ស័យ​ ថា​មាន​ការពាក់ព័ន្ធនឹងអំពើឧក្រិដ្ឋ​ភាព​ ហើយប្រើ​ប្រាស់​​ដំណើរ​ការ​ដែល​មាន​លក្ខណៈ​ចូល​រួ​មនេះ​ ដើម្បី​កៀងគរ​សកម្មភាពរបស់រដ្ឋាភិបាលនិងសកម្មភាពពាក់ព័ន្ធផ្សេងទៀត​ដែល​មានមូលដ្ឋាន​លើ​សិទ្ធិ​មនុស្ស។
· អនុវត្តវិធានការដែលមានប្រសិទ្ធភាពក្នុងការស៊ើបអង្កេតទៅលើករណី​ទាំង​ឡាយ ​ធ្វើ​អធិ​​ការ​កិច្ច​ទៅ​លើ​ទីតាំង​នានាប្រកប​ដោយ​ភាព​ស៊ីចង្វាក់ អនុវត្ត​ច្បាប់​ដែល​ទាក់​ទងនឹង​​ទូរគមនាគមន៍ ក្នុង​វិធី​មួយ​​ដែល​មាន​មេត្រីភាពចំពោះជនរងគ្រោះ ដើម្បីកំណត់​សញ្ញាណ​អំពីការបោកប្រាស់ និង​បង្កើត​ ទំនាក់​ទំនងដែល​​ងាយស្រួលទាក់ទង ដើម្បីសង្គ្រោះជនរងគ្រោះ ដូចជាតាមរយៈហ្វេសប៊ុក និង​ការ​​រាយការណ៍តាមប្រព័ន្ធអនឡាញ រួមជាមួយនឹងការផ្ដល់ជម្រកសម្រាប់ការ​បញ្ជូនបន្ត ហើយ​ដែល​​គាំ​ទ្រដោយក្រុមការងារ​អន្តរក្រសួងដែល​មានធនធានពេញលេញ។​
ចំណុចគួរ​ឲ្យ​ព្រួយបារម្ភ​សំខាន់មួយផ្សេងទៀត ក្នុង​អំឡុង​ពេល​ទស្សន​កិច្ច​របស់​ខ្ញុំ គឺ​បញ្ហា​ដីធ្លី​និង ការផ្លាស់ទីលំនៅ/ការ​បណ្ដេញ​​ចេញ​ ជាពិ​សេសនៅក្នុងតំបន់ទីប្រជុំ និង​ដោយ​មិន​ភ្លេច​បញ្ហា​អំពី​ដី​ធ្លីនៅ​តំ​បន់​ជន​បទ​និង​ផ្សារភ្ជាប់ជាមួ​យ​ប្រជា​ជន​ជនជាតិដើមភាគតិច។ ប្រការនេះ កាន់តែមានភាពខ្លាំងក្លា​​ឡើង​ ដោយ​សារ​តែ​ការ​ប្រកួត​ប្រជែង​ដណ្តើម​​ដីធ្លី ការធ្វើពាណិជ្ជកម្ម និងឯកជនភាវូបនីយកម្ម ដែលជាប់ទាក់ទងទៅនឹងផលប្រយោជន៍ បុគ្គល ហើយ​ដែល​​សកម្មភាពទាំងអស់នេះ មានផលប៉ះពាល់ទៅលើសហគមន៍ដែលកំពុងកាន់កាប់ទៅលើដីនោះ។  ស្ថាន​ភាព​នេះ កាន់​តែមានភាពស្មុគស្មាញ ដោយ​សារ​តែ​សហគមន៍ភាគច្រើន មិនមានប័ណ្ណកម្មសិទ្ធិ ទោះ​បីជា​បាន​កាន់​កាប់នៅ​លើដី​​ដោយផ្ទាល់អស់​រយៈពេលយូរណាស់មកហើយក៏ដោយ។ គោលការណ៍អន្តរជាតិស្ដីពី “ការព្រមព្រៀង​ដោយ​​សេរី ទុកជាមុន និងមានព័ត៌មានគ្រប់គ្រាន់” ទៅលើ​សហគមន៍បែបនេះ គួរតែ​បង្កើតការ​ចរចា​ជាមួយ​វិស័យសាធារណ និងវិស័យធុរកិច្ច ព្រមទាំង​ការតស៊ូមតិ ជាពិសេសនៅក្នុងអំឡុងពេល កូវីដ១៩នេះ គឺត្រូវ​ទប់​ស្កាត់​ការបណ្ដេញចេញដោយបង្ខំ។ ការ​សម្រុះស​ម្រួល​មួយ​អាច​ឈាន​ទៅ​សម្រេច​បាន តាម​រយៈ​ការ​ប្រើប្រា​ស់​ច្បាប់​​ភូមិ​បាលដែ​លមានក្នុ​ងពេ​លបច្ចុប្បន្ន តាម​បែប​​ស្ថាបនា។  សារាចរណ៍០០៣ របស់​រដ្ឋា​ភិបាល​ស្ដីពី​ដំណោះ​ស្រា​យ​សំណង់មិនរៀបរយ ដែល​​កាន់​កាប់​ដោយខុសច្បាប់នៅក្នុងទីក្រុង រាជធានី និងតំបន់ទីក្រុងនានា គឺ​ជា​ឧប​ករណ៍​មួយ​​ដែលអាចភ្ជាប់រវាងតួអង្គផ្សេងគ្នា ចាប់តាំងពីឆ្នាំ២០១០មក​​ម្ល៉េះ។ សម្រាប់អ្នករស់នៅលើដីរដ្ឋ ​អំពាវនាវ​ឲ្យ​អាជ្ញាធរ​​អនុវត្តតាមលក្ខខណ្ឌដូចតទៅ៖ ការប្រមូលទិន្នន័យអំពីចំនួន​ការតាំងទីលំនៅបណ្ដោះអាសន្នជាក់ស្តែង, ការ​​កំណត់អត្តសញ្ញាណ ការធ្វើផែនទី និងការធ្វើចំណាត់ថ្នាក់ទីតាំង លំ​នៅ​បណ្ដោះ​អាសន្ន​, ការ​ធ្វើ​ជំរឿន​គ្រួសារ​និង​ចំនួន​ប្រជាជននៅក្នុងលំនៅបណ្ដោះ​អាសន្ន​ ការ​ស្វែង​រក​ដំណោះ​ស្រាយ​ ការ​ពិភាក្សា​ដែល​ត្រូវ​បាន​សម្រប​សម្រួល​ក្នុង​គោលបំណង​ដើម្បីកំណត់អំពី​គោលនយោបាយដោះស្រាយ  ហេដ្ឋា​រចនា​សម្ព័ន្ធ​និង​សេវាជា​មូល​ដ្ឋាន​ដើម្បី​​គាំទ្រ​ដល់ការរស់នៅ ព្រមទាំង​​ការចូលរួមពី​ភាគីពាក់ព័ន្ធនៅក្នុងការអភិវឌ្ឍ។​
ជំនួសឲ្យការផ្លាស់ទីលំនៅ ដំណោះស្រាយតែគេចង់បានសម្រាប់​ការ​តាំងទីនៅនេះ​ ជារឿយៗគឺ កែ​លម្អ​អភិវឌ្ឍ​នៅទីតាំងផ្ទាល់ ដើម្បីឲ្យពួកគេអាច​បន្ត​រស់នៅលើទីតាំងនោះ និង​សម្រប​ទៅតាម​ដីដែលមានស្រាប់។ ការ​ធ្វើ​ផែ​នទី​​សហគមន៍ដែលរៀបចំឡើងដោយសហគមន៍ គឺជាការពិចារណាដ៏សំខាន់មួយដែលចង់ចាំទុក។ នៅ​កន្លែងតែត្រូវធ្វើការផ្លាស់ប្ដូរទីលំនៅ មានបញ្ហានានាបន្ថែមទៀត ទាក់​ទង​នឹង​ការ​ពិគ្រោះ​យោបល់​និង​ការ​ផ្តល់​​សំណង និងថាតើសម្ភារៈបរិក្ខារ​ក្នុងការផ្លាស់ទីលំនៅនោះ មានចំនួនគ្រប់គ្រាន់ឬទេ។  យើង​ពុំ​គួរ​ភ្លេចថា ទីតាំង​នៃ​ការ​តាំងទីលំនៅមានសារៈសំខាន់ណាស់ក្នុងការធ្វើដំណើរទៅធ្វើការងារ ហើយការ​ផ្លាស់​ប្ដូរ​ទី​លំ​នៅ​ អាច​បណ្ដាល​ឲ្យ​មាន​ការលំបាក​ក្នុងការស្វែងរកការងារធ្វើ។ ក្ដីបារម្ភដែល​គ្រប​ដណ្ដប់​ទៅ​លើ​បញ្ហា​ទាំង​អស់​នេះ​ គឺ​ដើម្បី​ធានា​ឲ្យមាន​ការចូលរួម​ពិតប្រាកដរបស់ប្រជាជននៅគ្រប់​ដំណាក់កាលទាំងអស់ ដូចមាន​ចែង​នៅក្នុ​ង​សារា​ចរណ៍​​០០៣។ វិស័យ​ធុរកិច្ច គួរតែអនុវត្តឲ្យបានត្រឹមត្រូវខ្ជាប់ខ្ជួនតាមសិទ្ធិមនុស្ស​ តាម​គោលការណ៍ណែនាំ​របស់​អង្គការ​សហ​ប្រជា​ជាតិ​ស្ដីអំពីធុរកិច្ចនិងសិទ្ធិមនុស្សសម្រាប់ការវិនិយោគ។
ខ្ញុំមានការចាប់អារម្មណ៍ជាពិសេស ដោយបាន​មើលឃើញដោយផ្ទាល់នូវស្ថានភាពទាក់ទងមជ្ឈមណ្ឌល បិទជិត​ និងពាក់​កណ្តាលបិទជិត ដោយរួមមាន​ទាំងពន្ធនាគារ មជ្ឈមណ្ឌល​ស្ដារយុវនីតិសម្បទា មជ្ឈមណ្ឌល សំចតសម្រាប់​ជន​អនាថា ​និង​មជ្ឈមណ្ឌល​សុខភាព​ផ្លូវចិត្តនៅ​តាម​ទីតាំងផ្សេងៗ។  មេរៀន​ដែល​ទទួល​បាន​ រួម​មាន​ដូច​ជា​តម្រូវ​ការ​ក្នុង​ការ​ធានា​ថា​បុគ្គលទាំងអស់ដែល​ត្រូ​វរក្សាទុកនៅទីតាំងទាំងអស់នោះ ត្រូវ​ទទួល​បាន​ការ​ទាក់​ទង​ទៅ​ក្រុម​គ្រួសារ​ឲ្យ​បាន​ពេញ​លេញ មុនពេលនិងក្នុងអំឡុងពេលដែលពួកគេនៅក្នុងទីតាំងទាំងអស់នោះ។ គួរទទួល បានពេល​វេលា​ច្រើន​ តាម​ដែល​អាចធ្វើទៅបានក្នុងការចេញ​មក​ស្រូប​ខ្យល់អាកាស​ដកដង្ហើមនៅខាងក្រៅអគារ ដែលរក្សាទុកពួកគេ និង​ចូល​រួម​ក្នុង​ “សកម្ម​ភាពបរិស្ថាន​បៃតង” ដែលអាចជួយបណ្ដុះស្មារតីរបស់ពួកគេ។ ស្ថាប័នមួយដែលផ្តល់ការស្នាក់នៅជាចម្បងដល់​ជនអនាថា ជាការគួរឲ្យស្តាយ ជនដែលរស់នៅក្នុងមជ្ឈមណ្ឌល នោះ ត្រូវ​បានចាក់សោរ​ក្នុង​បន្ទប់​ស្ទើរតែពេញមួយថ្ងៃ ទោះបី​ពួក​គេ​មិន​បាន​ប្រព្រឹត្ត​បទ​ល្មើសណាមួយ​​​​ក៏​ដោយ និង​ដោយមាន​ការសន្មតជាមុនថា ពួកគេត្រូវការប្រឹក្សាយោបល់។ មជ្ឈមណ្ឌលទាំងអស់នេះ គួរ​តែ​ទទួល​បាន​ការ​តាម​ដាន​ត្រួតពិនិត្យឲ្យបានល្អ និងត្រូវមាន​នីតិវិធីប្រតិបត្តិដោយផ្អែកទៅលើស្តង់ដារសិទ្ធិ​មនុស្ស។​  ជាក់​ស្ដែង ភាគច្រើន​នៃ​​ជនដែលត្រូវបានគេរក្សាទុកនៅក្នុងមជ្ឈមណ្ឌលទាំងនោះ មិនគួរត្រូវ​ជាប់​​នៅទី​នោះ​​ទាល់​តែ​សោះ។ ដូច្នេះហើយ ប្រទេ​សនេះ មិនត្រឹមតែត្រូវ​ធ្វើដំណើរឆ្ពោះទៅប្រើប្រាស់វិធានការមិនឃុំខ្លួន និង​ការ​ស្ដារ​នីតិ​សម្បទា​ដែល​ផ្អែកទៅលើសហគមន៍ឱ្យកាន់តែច្រើននោះទេ គឺថែមទាំង​ត្រូវ​បង្ហាញលាតត្រដាង​​និង​ដោះ​ស្រា​យ​​​ឲ្យ​​បាន​​សមស្រប​ទៅលើករណី​ដែលទាក់ទងជាមួយនឹងការដាក់ពន្ធនាគារ​ដោយពុំត្រឹមត្រូវ ទៅលើបុគ្គល​​ដែល​ងាយ​រង​គ្រោះ​ដែរ។ 
ខ្ញុំមានសេចក្ដីរីករាយដែលបានជួបជាមួយនឹងភាគីពាក់ព័ន្ធផ្សេងទៀត ក្នុងអំឡុងពេលធ្វើទស្សនកិច្ចនេះ។ ​ ភាគី​ពាក់ព័ន្ធទាំងនោះ រួមមានដូចជា ស្ត្រីអ្នកការពារសិទ្ធិមនុស្ស អ្នកការពារបរិស្ថាន សមាជិក អង្គ​ការ​មិន​មែន​រដ្ឋា​ភិបាល​ សហជីព ប្រព័ន្ធផ្សព្វផ្សាយ ក្រុមកសិករ និងក្រុមយុវជន/កុមារ។ ប្រទេសកម្ពុជា មានស្ថាប័ន​និង​បុគ្គល​សកម្ម​​ជា​ច្រើនដែលកំពុងធ្វើការ​លើក​កម្ពស់និង​ការពារសិទ្ធិមនុស្ស ដែលស័ក្តិសមនឹងទទួលបានការអបអរសាទរ ចំពោះ​​សេ​ចក្ដីក្លាហាននិងការប្ដេជ្ញាចិត្តរបស់ពួកគេ។ ក៏ប៉ុន្តែ អ្នកការពារសិទ្ធិមនុស្សនិងអ្នកការពារបរិស្ថានជាច្រើន ប្រព័ន្ធ​​​​ផ្សព្វផ្សាយ និងអង្គការដែលពាក់ព័ន្ធ បានលើកឡើងនូវក្តីបារម្ភអំពីការរួញថយចុះនៃ​លំហ​ពលរដ្ឋ ​និង​នយោ​បាយ​។ ភាគីពាក់ព័ន្ធជាច្រើនបានលើកឡើង អំពីការគំរាមកំហែងនិងការបៀតបៀនដោយអាជ្ញាធរ។ ភាគី​ពាក់ព័ន្ធ​​មួយ​ចំនួន បាន​ទទួលរងការ​ធ្វើ​ទុក្ខបុកម្នេញនិងការ​ចាប់ដាក់ពន្ធនាគារ ដោយសារតែការងាររបស់ពួកគេ ហើយការ​ចោទ​ប្រកាន់​ព្រហ្មទណ្ឌនៅតែ​រុំ​ព័ទ្ធពួកគេ ប្រៀបដូច​ជា​ភយន្តរាយ​កំពុង​រង់ចាំពួកគេដូច្នោះដែរ។ ជាពិសេស ច្បាប់​ពាក់ព័ន្ធនឹង​អង្គការ​មិន​មែន​រដ្ឋា​ភិបាល  បាន​រារាំង​ការងារ​របស់​អង្គការ​មិន​មែន​រដ្ឋា​ភិបាល​ តាម​រយៈ​ការ​ដាក់​នូវ​លក្ខ​ខណ្ឌ​​ជាច្រើន ហើយច្បាប់នេះត្រូវការកែទម្រង់។ ក្នុង​ការ​រង់ចាំ​ដល់​មាន​កំណែទម្រង់ គួរមានការបកស្រាយ តាម​លក្ខណៈ​​សេរីនិយម ដើម្បីជំរុញ​ឲ្យមានការចុះបញ្ជីស្ថាប័នទាំងនោះ ឲ្យកាន់តែមានភាពបត់បែនបន្ថែមទៀត។ មាន​ការ​​លើកឡើងនូវ​បណ្ដឹងប្រឆាំងនឹងការ​ជាប់​បំណុល ដែល​បណ្តាលមកពីកម្មវិធីរបស់​ឥណទានហិរញ្ញវត្ថុ។  
ស្របពេលជាមួយគ្នានេះដែរ ច្បាប់ផ្សេងទៀត បាន​រឹ​ត​ត្បិត​ទៅ​លើ​ការងារ​របស់​ប្រព័ន្ធ​ផ្សព្វ​ផ្សាយ។​ បន្ថែម​ទៅ​លើ​បទប្បញ្ញត្តិនានាក្នុង​​ច្បាប់ព្រហ្មទណ្ឌហើយនោះ ក៏មានច្បាប់ទាក់ទងនឹងទូរគមនាគមន៍ទៀតដែរ ហើយ​អនុ​ក្រឹត្យ​​​ស្ដី​ពី​ច្រក​​ទ្វារ​អ៊ីនធឺណែតជាតិ គួរតែ​ត្រូវ​លុប​ចោល។ អនុក្រឹត្យ​នេះបើកផ្លូវ​ឲ្យមានការ​ឃ្លាំតាម​ដាន​​កាន់តែខ្លាំង  ដែល​មិនត្រឹមតែជា​ការ​​រំលោភបំពាន​ទៅលើ​សេរីភាពបញ្ចេញមតិប៉ុណ្ណោះទេ ប៉ុន្តែថែមទាំងរំលោភបំពានទៅលើ​ឯកជនភាព​ និង​សន្តិ​សុខ​ក្នុងចំណោមប្រព័ន្ធផ្សព្វផ្សាយ និងបុគ្គលិកផ្សេងទៀត។ មាន​មតិយោបល់ស្ដី​ពី​ភាព​មិន​ឯក​រាជ្យ​របស់​ប្រព័ន្ធ​យុត្តិធម៌​និង​​អ្នកអនុវត្តច្បាប់ដែលមានគុណភាព​មិនគ្រប់គ្រាន់។ សកម្ម​ជន​សហ​ជីព​ បាន​រិះគ​ន់​បន្ថែម​ទៀត​អំពី​​ការ​គំរាមកំហែងនិងការបំភិតបំភ័យ ប្រឆាំង​នឹង​ការ​តស៊ូម​តិ​ដើម្បី​សិទ្ធិ​ការ​ងារ​ ក៏​ដូច​ជាភា​ព​មិនច្បាស់លាស់ទាក់​ទ​​​ង​នឹង​ប្រាក់ឈ្នួលអប្បបរមា។  សមាជិក​សហគមន៍​មូល​ដ្ឋាន​និង​សហ​គមន៍​ជន​ជាតិ​ដើម​ភាគ​តិច​ បាន​លើក​ឡើង​អំពី​ការ​គំរាម​កំហែងនិ​ងការបំភិតបំភ័យទៅលើការងារ​ការពារព្រៃឈើ និងបានជំរុញថា​ ​ច្បាប់​ស្ដីពី​តំបន់​ការពារ​ ក៏​គួរ​ទ​ទួលស្គាល់តួនាទីរបស់ពួកគេក្នុងការការពារតំបន់ទាំងអស់នោះដែរ ហើយបាន​បន្ថែមអំពីការ​គំរាម​កំហែង​ទៅ​លើ​​ការធ្វើពិធីបុណ្យនិងពិធីផ្សេងទៀត។​ ក្រុមកសិករ បានលើកឡើងបញ្ហា​នៃ​ការ​ទន្ទ្រា​ន​ដីធ្លី​ ហើយ​កសិករ​​មួយ​ចំនួន ​គឺជាជន​រងគ្រោះនៃ​អំពើហិង្សា​ដែល​បង្កឡើងដោយ​អាជ្ញា​ធរ​ នៅពេ​ល​ធ្វើការ​តស៊ូម​តិ​ដើម្បី​ទាមទារ​សិទ្ធិ​របស់​ពួកគេ។ ការកាត់ទោសនៅតុលាការ ត្រូវបានប្រើ​ជា​ឧបករណ៍​តាម​ប្រព័ន្ធ​យុត្តិធ​ម៌​ប្រឆាំង​ ដើម្បី​រឹត​ត្បិត​សិទ្ធិ​​បញ្ចេញ​មតិ ជួបជុំ និងចូលរួម​​ដោយសន្តិវិធី។​ សមាជិកម្នាក់របស់ក្រុមកសិករបានលើក​បន្ទរ​បន្ថែម​ ថា “គ្មានដី គ្មានជីវិត”។
ក្រុមកុមារនិងយុវជនបាន​លើកឡើងយ៉ាងច្បាស់ ជាពិសេសអំពីបញ្ហាអំពើហិង្សា ដែល​ប៉ះពា​ល់​ទៅលើ​កុមារ។ បញ្ហាទាំងនេះរួមមានចាប់តាំងពីអំពើហិង្សានៅផ្ទះ ដល់សាលារៀន រហូតដល់អំពើហិង្សាដែល​ពាក់​ព័ន្ធ​ជាមួយ​​នឹង​អាជ្ញាធររដ្ឋ។  គួរ​មាន​ច្បាប់​ប្រឆាំង​នឹង​ការ​ដាក់​ទណ្ឌ​កម្ម​លើ​រាង​កាយ​នៅ​ផ្ទះ​និង​នៅ​កន្លែង​​ផ្សេង​ទៀត។  ច្បាប់​នេះ ត្រូវ​អម​ដោយ​ការ​អប់រំ​និង​ការ​កសាង​សមត្ថ​ភាព​ដើម្បី​បណ្តុះ​នូវ​ការ​ដាក់​វិន័យ​បែប​វិជ្ជមាន​ដែល​គាំទ្រ​ដល់​វិធី​​សាស្ត្រ​អហិង្សា សម្រាប់​ប្រើ​នៅពេលដែលកុមារឬយុវជនមានកំហុសអ្វីមួយ។  ការ​ដាក់​វិន័យ​នេះ គួរ​តែ​ជៀសវាង​​អំពើ​​ហិង្សាដែលអាច​បង្កឲ្យមានអំពើហិង្សាកាន់តែ​ច្រើនឡើងបន្ថែមទៀតទៅវិញ។  ប​ញ្ហា​រើសអើ​ង​យេនឌ័រ​និង​ការ​រើស​អើង​ពាក់ព័ន្ធផ្សេងទៀត ត្រូវបានលើកឡើងយ៉ាងសកម្ម មិនត្រឹមតែទាក់ទងនឹងការ​ទទួល​បាន​តំណែង​ប្រតិ​បត្តិ​កំពូលៗ​ដែលមានកំហិត​ខ្លាំង​សម្រាប់ស្ត្រីនោះទេ ប៉ុន្តែថែមទាំងទាក់ទង​ទៅនឹង​ការអំ​ពាវនាវឲ្យមាន​ចម្រុះ​ភាព​យេនឌ័រ​​​ដែរ។ ក្រុមអ្នកស្រឡាញ់ភេទដូចគ្នា បានតស៊ូមតិឲ្យមានការផ្ដោតការយកចិត្តទុកដាក់ ចំពោះ​ការ​ប្ដេជ្ញា​ចិត្ត​របស់​ប្រទេស​កម្ពុជា​ក្រោម​ការ​ត្រួត​ពិនិត្យ​តាម​ការ​កំណត់​ជាស​កល​តាម​កាល​កំណត់ (UPR) ដោយ​រួមប​ញ្ចូល​ទាំង​ការ​​អំពាវ​នាវឲ្យមា​នការ​អនុម័តច្បាប់​ក្នុងការទទួលស្គាល់​អត្តសញ្ញាណយេនឌ័រ​ដែរ។ 
ការបន្តមានវត្តមាននៃការិយា​ល័យ​ឧត្តម​ស្នង​ការ​ទទួល​បន្ទុក​សិទ្ធិ​មនុស្ស​ក្នុង​ប្រទេស​ មាន​សារៈ​សំខាន់​ក្នុង​​ការ​ជួយ​ការពារសិទ្ធិ​មនុស្ស ជាពិសេស នៅ​ពេលដែលនិង​នៅទីកន្លែង​ដែល​​ការ​ការពា​រ​ជា​ផ្លូវ​ការ​ទៅលើ​សិទ្ធិទាំង​នេះ​ នៅ​មា​នភាពទន់ខ្សោយ។ វិសាលភាពនៃក្រុមមនុស្ស ស្ថាប័ន និងសកម្មភាពដែល អ្នក​រាយ​ការណ៍​ពិសេស បាន​ជួប​និង​​ឃើញ​ក្នុង​អំឡុង​ពេល​ទស្សន​កិច្ច​លើក​ដំបូង​​នៅក្នុងប្រទេសកម្ពុជា បានផ្ដល់​នូវការយល់ដឹងស៊ីជម្រៅមួយ ចំពោះ​អ្វី​ដែល​គួរ​ធ្វើ​និ​ង​មិន​គួរ​ធ្វើ នៅក្នុ​ង​ប្រទេស​កម្ពុជា។ ហេតុ​ដូច្នេះហើយ ខ្ញុំសូ​ម​សម្ដែង​នូវ​កតញ្ញូ​យ៉ាង​ក្រៃលែ​ង​ចំពោះ​មេ​រៀន​ដែលទទួលបាន និងសូម​ជំរុញឲ្យរដ្ឋាភិបាលអនុវត្តជំហានទៅមុខ​ចំនួនដប់ចំណុច នៃ “របៀប​វារៈ​សម្រាប់​​វិធាន​ការ​សិទ្ធិមនុស្សកម្ពុជា” ដែលត្រូវអនុវត្តឲ្យបានឆាប់​និងមានការឆ្លើយតបត្រឹមត្រូវ ដូចខាងក្រោម៖ 
· អនុវត្តឲ្យមានប្រសិទ្ធភាព ទៅលើអនុសាសន៍ដែលចេញមកពីរបាយការណ៍របស់អ្នក​រាយ​ការណ៍​ពិសេស​អង្គកា​រសហប្រជាជាតិ ស្ថាប័នសន្ធិសញ្ញាសិទ្ធិមនុស្ស និង យន្តការត្រួតពិនិត្យ របាយការណ៍ជា​សកល​តាម​កាល​​កំណត់ (UPR) តាមរយៈគោលនយោបាយ​ដែល​អាចអនុវត្ត​បាន​ជាក់​ស្ដែង​ និង​ការ​អនុវត្តពាក់ព័ន្ធផ្សេងៗ
· បើ​កលំហ​ពលរដ្ឋនិងនយោបាយ ដោយរួមបញ្ចូលទាំងតាមរយៈ​ការផ្អាករច្បាប់ និង​ការ​កែទ​ម្រង់​ច្បាប់​ដែលមានសភាពធ្ងន់​ធ្ងរជ្រុល ដូចដែលបានកំណត់រកឃើញ​ដោយ​របាយការណ៍នៃ​យន្ត​ការ​ សិទ្ធិ​​មនុស្សអន្តរជាតិ ដែលបានរៀបរាប់ខាងលើ
· កែសម្រួលជំហានសំខាន់ៗ ឆ្ពោះទៅការបោះឆ្នោតថ្នាក់ជាតិឆ្នាំ​២០២៣  ដូច​ដែល​បាន​ផ្តល់​អនុសា​សន៍​នៅខាងលើ ដោយរួមបញ្ចូលទាំង ការ​ធានា​ថា​ មន្ត្រី​ពាក់ព័ន្ធកិច្ច​ការ​បោះឆ្នោ​តត្រូ​វ​បាន​ជ្រើស​រើស​ឲ្យ​មាន​ភាពចម្រុះ និងដាច់ចេញពីគណបក្សនយោបាយ
· បញ្ចប់ការកាត់ទោសទៅលើអ្នកនយោ​បាយ​ជំទាស់​និង​អ្នក​ការ​ពារ​សិទ្ធិ​មនុស្ស​ ព្រម​ទាំង​បុគ្គល​ដែល​ជាប់​ពាក់ព័ន្ធ។ ត្រូវដោះលែង និង​ទម្លាក់ចោល​រាល់ការចោទប្រកាន់ទាំងនោះ
· ដោះស្រាយបញ្ហាទាក់ទងនឹងដីធ្លី តាមរយៈ​វិធីសាស្ត្រដែលបែបចូលរួមកាន់តែច្រើន និងផ្តល់​លទ្ធ​ភា​ព​ឲ្យការ​តាំងទីលំនៅ ស្វែងរកដំណោះស្រាយ​​ដែល​គួរឲ្យពេញចិត្ត ដូចដែលបានលើកឡើងក្នុង សារាចរណ៍​រ​បស់រដ្ឋាភិបាល
· ឆ្លើយតបចំពោះ​ភាពងាយរងគ្រោះរបស់ក្រុម​នានា តាមរយៈការប្រកាន់ខ្ជាប់គោលការណ៍​អហិង្សា​និង​ការមិនរើសអើង ដែល​ណែនាំដោយអនុសាសន៍នៃយន្តការ​​សិទ្ធិមនុស្សអន្តរជាតិនានា
· ធ្វើឲ្យប្រសើរដល់គុណភាពរបស់មន្ត្រី​អនុវត្តច្បាប់ ដោយ​រួមបញ្ចូលទាំងមន្ត្រីនគរបាល និង​ប្រព័ន្ធ យុត្តិធម៌ តាម​រយៈ​ការ​ជ្រើស​​រើស​ដោយប្រុងប្រយ័ត្ន និងការ​ផ្តល់រង្វាន់លើកទឹកចិត្ត និង​ជា​សំខាន់ គឺត្រូវ​ធ្វើឲ្យពួកគេចាក​ឆ្ងាយ​ចេញ​ពី​មូល​ដ្ឋាន​គ្រឹះនៃអំណាច និង​ដើម្បីធានានូវឯករាជភាព និង​ភាព​មិន​លម្អៀង​ ព្រម​ទាំង​កែ​ទម្រង់​ប្រព័ន្ធ​​យុត្តិធម៌ព្រហ្មទណ្ឌ ដើម្បីជំរុញ​លទ្ធភាពក្នុងការអនុវត្ត វិធានការមិន​ដាក់​ឃុំឃាំ​ង​ឲ្យ​បាន​កាន់តែច្រើន ព្រមទាំងគោរពឲ្យបានត្រឹមត្រូវ ទៅលើ​ការ​យល់​ដឹង​អំពីតម្រូវការ​របស់​កុមារ

· គូសបញ្ជាក់ ភាពឆ្លើយតបយេនឌ័រ​តាមរយៈ​វិធាន​ការ​ប្រកប​ដោយ​ប្រសិទ្ធ​ភាព​ ប្រឆាំង​អំពើ​ហិង្សា​និង​​ការរើសអើង ដោយ​គោរព​ឲ្យបា​ន​ត្រឹម​ត្រូវ​ចំពោះ​ការ​ចូល​រួម​របស់​ស្ត្រី ឲ្យកា​ន់​តែច្រើ​ន​នៅ​ថ្នាក់​កំពូល​នៃវិសាលគមអំណាច និងគោរព​ភាពចម្រុះនៃភាពយេនឌ័រ ព្រមទាំង​ពង្រឹងតាមរយៈ សម្ភារៈ​បរិក្ខារ​​កុមារមេត្រី
· ឆ្ពោះឲ្យ​ផុតពី​ការប្រើប្រាស់ទម្រង់​ភាសាដែល​ផ្តោ​តទៅលើ​តែ​ប្រវត្តិសាស្ត្រ ក្នុង​ការ​លើ​ក​ឡើង​អំពី​សន្តិភាពតែមួយ​មុខ ក្នុង​គោល​បំណង​ដើម្បី​ឈានទៅ​លើកកម្ពស់ការ​សំយោគ​រវាងសន្តិភាព ការ​អភិវឌ្ឍ​ប្រកប​ដោយចីរភាព សិទ្ធិមនុស្ស និងប្រជាធិបតេយ្យ ដោយមាន​ការតភ្ជាប់អន្តរជំនាន់​ដែល​ឈរ​លើ​ការគោរពស្តង់ដារអន្តរជាតិ បំពេញបន្ថែមដោយគតិបណ្ឌិត​មូលដ្ឋាន និង​តុល្យ​ភាព​ដែល​​ផ្អែក​ទៅលើ​ពហុភាពនីយកម្ម​​នៃអំណាចរួម។​​
ចប់
លោកសាស្ត្រាចារ្យ វីធិត ម៉ាន់តាផន ត្រូវបានជ្រើសរើសជាអ្នករាយការណ៍ពិសេសស្ដីពីស្ថានភាពសិទ្ធិមនុស្សនៅកម្ពុជា ក្នុងខែមីនា ឆ្នាំ២០២១។ លោកសាស្ត្រាចារ្យ វីធិត គឺជាសាស្ត្រាចារ្យច្បាប់ជនជាតិថៃដែលមានបទពិសោធន៍យូរឆ្នាំធ្វើការដោយ មិនទទួលបានកម្រៃសម្រាប់អង្គការសហប្រជាជាតិលើស្ថានភាពសិទ្ធិមនុស្ស។ លោកបានជួយអង្គការសហប្រជាជាតិនៅក្នុង តួនាទីជាច្រើន រួមមាន ជាអតីតអ្នករាយការណ៍ពិសេសរបស់អង្គការសហប្រជាជាតិស្ដីពីការជួញដូរកុមារ អតីតអ្នករាយការណ៍ ពិសេសស្ដីពីស្ថានភាពសិទ្ធិមនុស្ស​នៅ សាធារណរដ្ឋប្រជាម៉ានិតប្រជាធិបតេយ្យកូរ៉េ អតីតអ្នកជំនាញឯករាជ្យរបស់អង្គការ សហប្រជាជាតិស្ដីពីការការពារប្រឆាំងនឹងអំពើហិង្សា និងការរើសអើងផ្អែកលើនិន្នាការភេទ និងអត្តសញ្ញាណយេនឌ័រ អតីត ប្រធានគណៈកម្មការស៊ើបអង្កេតជ្រើសរើសដោយអង្គការសហប្រជាជាតិស្ដីពីកូតឌីវ័រ និងជាអតីតសមាជិករបស់គណៈកម្មការស៊ើបអង្កេតជ្រើសតាំងដោយអង្គការសហប្រជាជាតិស្ដីពីសាធារណរដ្ឋអារ៉ាប់ស៊ីរី។
លោកសាស្ត្រាចារ្យ វីធិត គឺជាសាស្ត្រាចារ្យនៅមហាវិទ្យាល័យច្បាប់ នៃសាកលវិទ្យាល័យជុឡាឡុងកន ទីក្រុងបាងកក។ លោកបានបញ្ចប់ការសិក្សាពីសាកលវិទ្យាល័យអ៊ុកហ្វត និងសាកលវិទ្យាល័យ Universite Libre de Bruxelles។ លោកក៏ជាមេធាវីនៅ The Middle Temple ទីក្រុងឡុងដ៍​។ រយៈពេលជាច្រើនឆ្នាំ លោកសាស្ត្រាចារ្យ វីធិត ជាសហប្រធាននៃក្រុមការងារសម្រាប់យន្តការសិទ្ធិមនុស្ស អាស៊ាន។ លោកបានបោះពុម្ពផ្សាយយ៉ាងទូលំទូលាយ ស្ដីពីច្បាប់ អន្តរជាតិ សិទ្ធិមនុស្ស ច្បាប់មនុស្សធម៌អន្តរជាតិ និងច្បាប់ និងការអភិវឌ្ឍ។ លោកគឺជាអ្នកទទួលបានពានរង្វាន់ជាច្រើន ផងដែរ រួមមាន ពានរង្វាន់ការអប់រំផ្នែកសិទ្ធិមនុស្សរបស់ UNESCO ឆ្នាំ២០០៤។ លោកត្រូវបានផ្ដល់ងារជា Knighthood (KBE) ក្នុងឆ្នាំ២០១៨។
អ្នករាយការណ៍ពិសេស អ្នកជំនាញឯករាជ្យ​ និង​ក្រុមការងារ គឺជាផ្នែកមួយដែលត្រូវបានគេស្គាល់ថានីតិវិធីពិសេស របស់ក្រុម ប្រឹក្សាសិទ្ធិមនុស្ស។ នីតិវិធីពិសេស ជាស្ថាប័នធំជាងគេរបស់អ្នកជំនាញឯករាជ្យនៅក្នុងប្រព័ន្ធសិទ្ធិមនុស្សរបស់ អង្គការសហ ប្រជាជាតិ គឺជាឈ្មោះទូទៅនៃយន្តការស្វែងរកការពិត និងត្រួតពិនិត្យឯករាជ្យរបស់ក្រុមប្រឹក្សា ដែលដោះស្រាយស្ថានភាព ជាក់លាក់របស់ប្រទេសណាមួយ ឬបញ្ហាប្រធានបទនៅគ្រប់ផ្នែកនៃពិភពលោក។ អ្នកជំនាញនៃនីតិវិធីពិសេស ធ្វើការលើ មូលដ្ឋានស្ម័គ្រចិត្ត។ ពួកគេមិនមែនជាបុគ្គលិករបស់អង្គការសហប្រជាជាតិ ហើយមិនទទួលបានប្រាក់បៀវត្សរ៍សម្រាប់ការងារ របស់ពួកគេទេ។ ពួកគេជាបុគ្គលឯករាជ្យមិនចំណុះឱ្យរដ្ឋាភិបាល ឬអង្គការណាមួយ ហើយធ្វើការតាមសមត្ថភាពរៀងៗ ខ្លួនរបស់ពួកគេ។
សម្រាប់ព័ត៌មាន ឬស្នើការផ្សព្វផ្សាយបន្ថែម  សូមទាក់ទង Amanda Fisher តាមរយៈលេខទូរសព្ទ (+855 17 875 592 ឬតាមសារអេឡិចត្រូនិកៈ fisher4@un.org) ឬ Emily Walker (+41 22 917 4121 / emily.walker@un.org)
សម្រាប់ការស្នើការផ្សព្វផ្សាយស្តីពីអ្នកជំនាញឯករាជ្យនៃអង្គការសហប្រជាតិ សូមទាក់ទង Renato Rosario De Souza តាមរយៈ (renato.rosariodesouza@un.org) ឬ Dharisha Indraguptha (dharisha.indraguptha@un.org) 
តាមដានព័ត៌មានពាក់ព័ន្ធអ្នកជំនាញឯករាជ្យសិទ្ធិមនុស្សនៃអង្គការសហប្រជាជាតិ នៅលើ Twitter @UN_SPExperts
